
У 
 

адных блогі выклікаюць захапленьне, іншых, наадварот, турбуюць,  камусьці  

перашкаджаюць. Хтосьці ім не давярае, а хтосьці бачыць у блогах авангард новай 

інфармацыйнай рэвалюцыі.  Відавочна адно – яны кідаюць выклік мэдыям у самых 

розных краінах, як, напрыклад, ЗША, Кітай ці Іран. 

Яшчэ ня час выносіць ацэнку блогам. За тыя дзесяцігодзьдзі, што мы чытаем газэты, глядзім 

тэлебачаньне ды слухаем радыё, мы навучыліся імгненна адрозьніваць навіны ад камэнтароў, 

таблоідныя часопісы ад сур’ёзных і забаўляльныя перадачы ад дакумэнтальных фільмаў.  

 

Але ў дачыненьні да блогаў мы яшчэ ня маем такіх выразных арыентыраў. Гэтыя “онлайнавыя 

дзёньнікі” нашмат больш разнастайныя, чым традыцыйныя мэдыі, і вельмі цяжка вызначыць, дзе 

сайт навінаў, а дзе асабісты форум, ці гэта сайт, прысьвечаны сур’ёзным дасьледаваньням, ці 

сайт з наборам бессэнсоўных фактаў. Цяжка аддзяліць пшаніцу ад саломы. 

 

Некаторыя блогеры паступова выпрацоўваюць уласныя этычныя нормы, каб заваяваць давер 

чытачоў. Аднак у інтэрнэце ўсё яшчэ вельмі шмат ненадзейнай інфармацыі,  шмат людзей 

абражаюць адзін аднаго. Блог дае магчымасьць кожнаму апублікаваць свой матэрыял, 

незалежна ад адукацыі ці тэхнічных навыкаў. Гэта значыць, што нудных ці агідных блогаў зьявіцца 

столькі ж, колькі добрых і цікавых.  

 

Аднак блогінг – гэта магутны інструмэнт, які забясьпечвае свабоду слова. Ім ужо захапіліся 

мільёны простых людзей. Пасыўныя спажыўцы інфармацыі сталі энэргічнымі практыкамі новай 

журналістыкі, якую амэрыканскі піянэр блогінгу Дэн Гілмар назваў “народнай журналістыкай, 

якая робіцца людзьмі і для людзей” (гл. разьдзел   “Этыка блогера”). 

 

Нярэдка блогеры зьяўлюцца адзінымі сапраўднымі журналістамі ў краінах, дзе традыцыйныя 

мэдыі патрапляюць пад цэнзуру ці пад іншы ціск. Толькі яны перадаюць незалежныя навіны, 

рызыкуючы выклікаць незадаволенасьць уладаў ці патрапіць пад арышт. Шмат якіх блогераў 

перасьледуюць ці кідаюць у турмы. Аднаго з аўтараў гэтай кнігі, Араша Сігарчы, прыгаварылі да 

чатырнаццаці гадоў турэмнага зьняволеньня за тое, што ён раьмясьціў у інтэрнэце тэксты з 

крытыкай іранскага рэжыму. Яго гісторыя сьведчыць пра тое, што шмат якія блогеры лічаць 

сваім абавязкам весьці блог. Для іх гэта неабходнасьць, а не хобі. Яны адчуваюць сябе вачыма і 

вушыма тысяч карыстальнікаў інтэрнэту. 

 

Блогеру, які разьмяшчае рызыкоўную для сябе інфармацыю, трэба дзейнічаць ананімна. Кібэр-

паліцыя ня сьпіць і вельмі ўдала адсочвае “парушальнікаў парадку”.  У гэтым  дапаможніку 

Этан  Цукерман навучыць вас, як разьмясьціць матэрыял і ня выдаць сябе (разьдзел “Як весьці 

блог ананімна”). Вядома ж, добра валодаць неабыходнымі тэхнічнымі навыкамі, каб дзейнічаць 

у сеціве ананімна, але часам можа дапамагчы і выкананьне некалькіх простых правілаў. 

Безумоўна, гэтыя парады не для тых, хто з дапамогай сеціва хоча зьдзейсьніць злачынства 

(тэрарысты, рэкеціры ці пэдафілы). Гэты дапаможнік мае сваёй мэтай дапамагчы блогерам, 

што апынуліся ў апазыцыі, таму што сваімі блогамі яны дэкляруюць свабоду слова.  

 

Аднак бясьпека – не асноўная праблема блогера, нават пры рэпрэсіўным рэжыме. Праблема 

ў тым, каб зрабіць блог папулярным і знайсьці сваю аўдыторыю.  Блог без чытачоў не прыцягне 

ўвагу кібэр-паліцыі, але які ў ім сэнс? Гэты дапаможнік дае тэхнічныя парады, як зрабіць, каб 

блог знайшлі асноўныя пошукавыя сыстэмы (артыкул Аліўе Андрыё), а таксама прапануе 

некалькі адпаведных “журналісцкіх” прыёмаў (Што трэба зрабіць, каб блог “зазьзяў”, аўтар 

Марк Глэйзер). 

 

Некаторыя блогеры сутыкаюцца з праблемай фільтрацыі. Сёньня большасьць аўтарытарных 

рэжымаў валодае тэхнічнымі магчымасьцямі для ажыцьцяўленьня цэнзуры інтэрнэту. На Кубе ці 

ў Віетнаме няма доступу да сайтаў, што крытыкуюць рэжым, выкрываюць карупцыю ці 

распавядаюць пра парушэньні правоў чалавека. 

Так званы “незаконны” ці “падрыўны” зьмест аўтаматычна блякуецца фільтрамі. Але  блогерам 

патрэбен вольны доступ да ўсіх сайтаў і да блогасфэры – інакш зьмест іх блогаў страчвае 

сэнс.  

 

У другой частцы дапаможніка даюцца парады, як пазьбегнуць фільтрацыі (“Тэхнічныя парады, як 

абыйсьці цэнзуру”, аўтар Нарт Віленёв). Крыху здаровага розуму, упартасьць, і, што самае 

галоўнае, выбар правільных інструмэнтаў – і  любы блогер здолее абыйсьці цэнзуру.  

 

У дапаможніку зьмешчаныя тэхнічныя парады і падказкі, як зрабіць добры блог. Але нашмат 

больш складана стварыць пасьпяховы блог. Каб вас заўважылі, неабходна быць арыгінальным і 

прапаноўваць навіны ці меркаваньні, якія асноўныя медыі абыходзяць. У адных краінах блогеры 

заклапочаныя, перш за ўсё, тым, як  не патрапіць у турму.  У іншых яны імкнуцца заваяваць 

рэпутацыю крыніцы надзейнай інфармацыі. Ня ўсе блогеры маюць аднолькавыя праблемы, 

але ўсе яны , кожны сваёй хадой, крочаць у першых радах ваяроў за свабоду слова.  

